1. taldea. Hizkuntza-ereduei eta inmigrazioari buruz 

· A ereduan matrikulatzen diren bertako biztanleak ikastetxe pribatuetan matrikulatzen dira. Ia ez da geratzen A eredua eskaintzen duen ikastetxe publikorik. D ereduak du ikastetxe publikoetako Haur Hezkuntzako matrikulazio-tasarik altuena. Gaur egun, D ereduko 100 ikasle bakoitzeko 30entzat bakarrik da euskara familiako hizkuntza.

· Bertako biztanleek konfiantza dute eskolak euskalduntzeko duen gaitasunean. Halaber, udal, aldundi eta beste hainbat erakundek eskaintza gehiago egiten dizute euskaren ikasketa eta erabilera denbora librean indartzeko.

· Hezkuntza Sailak ez dauka hizkuntza-ereduak berrikusteko aurreikuspenik. Ereduak 1983an ezagutarazi ziren, Normalizazio Linguistikoaren Legearen bidez. Gaur egun ereduek ez dute balio ikasleak duela 21 urte aurreikusten ziren baldintzen arabera taldekatzeko, kontuan hartuta eskola bakoitzean modu desberdinean zehazten direla.

· A ereduak jarraitzen du Bizkaiko ikastetxe batzuetan, eta estalitako marjinazioa eragiteko arriskua du. Eredu hau berrikusi egin behar da, B eta D ereduarekin batera eskaintzen den zenbait ikastetxetan “hondar” bihur ez dadin. Araban zabalduagoa dago A eredua, baina hala ere behera egiten ari da lehen mailetan.

· Gure seme-alabak euskaraz arrakastarekin eskolatu daitezkeela uste badugu, zergatik ukatu behar diegu aukera hau ikasle inmigranteei? 

· Herritar inmigranteak ez dira ibiltariak, gehienak gelditzeko asmoz etortzen baitira. Gure autonomia erkidegoan etorkizunean lana izateko beharrezkotzat jotzen bada bi hizkuntza ofizialak menderatzea, zergatik ez diegu euskara ikastea erraztuko beraien inguruan eredu euskaldunak aurkitzeko zailtasun gehien dituzten ikasleei?

· Itxaropen handiak izan behar ditugu ikasle guztiekin, inmigranteekin ere bai, eta, beraz, zergatik pentsatu behar dugu ez dutela gaitasunik hizkuntza gehiago ikasteko? Eta zergatik egiten dira kontsiderazioak beti defizitetik abiatuta, eta ez da baloratzen dagoeneko bereganatuta dutena?

· Hizkuntza-eredu batean edo bestean matrikulatzea gomendatzeko erabakiak ezaugarri pertsonal eta familiarren araberakoa izan behar du, baina baita ere hizkuntza sozialaren araberakoa, lan-perspektibaren araberakoa, eta abar.

· Ekonomikoki egoera desfaboragarrian dagoen jendea kontzentratzeko joera dagoela ikusten da eskola publikoko A ereduan, eta horrek hezkuntza mailako berariazko esku-hartze baten beharra eragiten du. Ikasle inmigrante guztiak A eredura soilik orientatzen baditugu, euren aukerak mugatzen ari gara, eta berdintasuna eragozten.

· Ikastetxearen antolamenduari eman behar zaio garrantzia, eta ez hainbeste ikasleen ezaugarriei. Hainbat hizkuntza hitz egiten diren kulturetatik etorri ohi dira ikasleak, eta normaltzat jotzen da bi edo hiru hizkuntza hitz egitea. Hizkuntzak ikasteko faktore garrantzitsua da hizkuntza batzuetatik besteetara transferentziak egiteko gaitasuna. Instrukzio-hizkuntzak, hizkuntza idatzia ikasteak eta hobetzeak eta beste hainbat erreferente akademikok denbora asko eskatzen die bertako ikasleei ere.

· Bertako biztanleen jarrera pertsonalei dagokienez, gure perspektibatik eta gure itxaropenetan oinarrituta egiten ditugu analisiak, eta zergatik atzerriko adopzioetatik etorritako gure seme-alabekin ez ditugu erabiltzen haur inmigranteentzat proposatzen diren irizpideak?

2. taldea. Ikasleen banaketari buruz

· Gure Autonomia Erkidegoak hartzen duen ikasle inmigranteen kopurua oso txikia bada ere Estatuko gainerako erkidegoekin eta Europako beste herrialde batzuekin konparatuta, kopurua hazten ari da urtez urte. 

· Kultura-aniztasuna aberastasun bat da, eskolak planteamendu interkultural batetik optimizatu behar duena, non ikasle bakoitzak erantzun egoki bat jasoko duen, bai eskolan arrakasta izateko bai bizikidetza interkulturala hobetzeko dituen beharrei dagokienez. 

· Curriculuma berrikusi egin behar da, abiaburu etnozentriko europar batean oinarrituta baitago. Desberdintasunak gainditzeko, curriculum interkulturala eta berdintasunean oinarritutako familiekiko elkarrizketa behar dira.

· Familia inmigranteek ikastetxea hautatzeko duten eskubidea defendatzen dugu Adarran, eta, orobat, Administrazioak ikasle guztientzat baldintza berdinetan ezarritako irizpide orokorren arabera matrikulatzeko eskubidea.

· Sarritan, euren harreman, aukera ekonomiko eta interesen arabera hautatzen edo aurkitzen dute bizitokia jatorri inmigranteko familiek, hau da, bertako familiek bezalaxe. 

· Egokientzat jotzen duten edo etxetik gertuen duten eskola, edo tratu onena ematen dietena, aukeratu nahi izaten duten bezalaxe.

· Askotan ez dute izaten eskaintza guztiari buruzko informaziorik, eta hizkuntza-ereduen esanahiari buruzkorik ere ez. Horrek aukeratzeko gaitasuna mugatzen du, edo aukera horretan eragina dute aurreiritziek eta/edo ereduaren arabera ikastetxe-mota jakin batera orientatzen dituzten pertsonek.

· Eskolatze-batzordeak beharrezkoak dira informatzeko eta familiak aukeratzeko duen eskubidea bermatu ahal izateko, gainerako biztanleen muga berdinekin, eta, bestalde, beharrezkoak dira berandututako eskolatzeak ikastetxeen aukeren arabera bideratzeko, eta ez ikasleak banatzeko. 

· Ikasle inmigranteak banatu egin behar direla dioen ideiaren atzean beste hau dago: “ikasle inmigranteak arazo bat dira”, eta banatu egin behar dira. Ikasleok maila baxuagoan egongo dira arazotzat jotzen badira, ez badira aintzat hartzen euren gaitasun komunikatiboak, euren curriculum-baliabideak eta aurretiazko esperientziak, euren ekarpenak…

· Ikasle inmigranteen kopurua esanguratsua ez denean ikastetxe edo ikasgela batean, talde bakoitzean inmigrante bat edo bi bakarrik daudenean, zaila da asimilatzeko joera edo haurrari ezikusi egiteko joera ekiditea.

· Inmigraziotik etorritako haur asko hartzen dituenean ikastetxe batek, beharrezkoa izango da ikastetxeari behar dituen baliabide materialak eta giza baliabideak ematea, hartzen diren ikasleei behar bezala lagundu ahal izateko. Ez da murriztu behar arrakasta izateko itxaropenik, ez eta minimoen curriculumik planteatu ere.

· Bestela, ghettoak sortzeko arriskua izango dugu, izan ere, itxaropen-murrizketa horrek ondorengoak eragin ohi ditu: irakasleak ez du aukeratzen arazotsutzat jotzen duen ikastetxean lan egitea, bertako ikasleak ikastetxetik joan egiten dira, irakaskuntzaren kalitateak behera egiten du, eta gatazken maiztasunak gora. 

· Ghettoak sortzea ekiditeko, hezkuntza-proiektu onak egin behar dira, ikastetxearen kalitatea bermatzen dutenak, irakasle konprometituekin eta irakasteko grina dutenekin, eta irakasle horiek animatu eta bultzatu egin behar dira. Horrez gain, bertako familientzat erakargarriak diren proiektuak gauzatu behar dira.

3. taldea. Ikasgela arruntean edo ikasgela bereizian integratzeari buruz

· Lehen metodo deskriptibo gramatikal bidez irakasten ziren hizkuntzak. Ikasleek ikasi behar izaten zituzten metodo haiek irakurtzeko eta idazteko balio zuten, baina ez zuten biderik ematen ikasleak beraiek hizkuntza horietan adierazteko, enfasia hizkuntzaren eta literaturaren ezagutza teorikoan jartzen zelako. Hizkuntza ulertzeko modu hau izaten da, sarritan, ikasle emigranteen eskolatzea bideratzean erabakiak hartzeko ardura dutenen abiaburua.

· Hizkuntzari buruzko planteamenduen arabera, jarrera desberdinak hartu dituzte herrialdeek. Funtsean gaiari heltzeko bi eredu daude: ikasleek hizkuntza-eskolak jasotzen dituzte kontzentrazio-zentroetan epe aldagarri batean, edo, bestela, ikasleak dagokien ikastetxean integratzen dira, beraien adin bereko bertako ikasleekin batera.

· Adituek hizkuntzaren ikasketari buruz duten ikusmoldea oso argia da: hizkuntza elkarrekintza bidez ikasten da. Hizkuntza-hornitzaile onenak parekoak dira. Hizkuntza bat ikasteko modurik onena hizkuntzarekin gauzak egitea da.

· Gure helburua ikasle emigranteak harrera-gizartean integratzea eta haiek hizkuntza ikastea bada, ikasle horiek egoera informalak eta jolasekoak izan behar dituzte euren antzeko adin eta interesak dituzten ikaskideekin.

· Zergatik sortzen dira kontzentrazio-gelak? Zergatik bideratzen da ikastetxeetako harrera hizkuntza-ikasgelatik, esperientziak argi uzten badu atzeratutako ikasleentzako bereizitako laguntza-gelek ia inoiz ez dutela lortzen ikasle horiek beraien adineko taldearen maila berean jartzea? Ikasle emigranteekin lortuko dutela uste al dugu?

· Badirudi ikasgelan elkar hartuta esku hartzea eta irakaskuntza kooperatiboko esperientziak askoz erantzun egokiagoa eta integratzaileagoa direla, baina zailagoa ere bai; lan asko eskatzen baitu, eta askotan gure ikastetxeetan ez baitago horrela lan egiteko ohiturarik.

· Ikastetxeko giza baliabideak eta baliabide materialak mobilizatu egin behar izaten dira ikasgela arruntari laguntzeko. Beste pertsona heldu batzuk sartu beharko dira ikasgelan irakaskuntza indartzera zenbait egoeratan. Erabaki desberdinak hartu beharko dira espazioei, denborei, ikasle-taldekatzeei eta helduen egitekoari buruz kasu bakoitzean.

· Lan hau garatu ahal izateko, ikastetxe bakoitzak dagokion ikaslea hartzeko behar dituen baliabideak erabilgarri izan beharko ditu, baina, bestalde, kontuan izan behar genituzke adituek burututako esperientziak eta ikerketak, argi uzten baitute jarduketarik eraginkorrena ikasleak ikasgela arruntean integratzea dela, beharrezkoak diren laguntza guztiak bideratuta.

· Kasuren batean bereizitako gelak beharrezkotzat jotzen badira, argi definitu behar dira esperientziaren hasiera eta amaiera, tutoretzaren erantzukizuna, eta landuko diren edukiak.

